
Excma. Alcaldesa Presidenta do Concello de Vigo

REMATE  dA primeira FASE de humanización dA TRAVESíA DE VIGO

Amador Fernández Fernández, en nome propio e en representación do Grupo Municipal do BNG, presenta para o seu debate e aprobación en Pleno, se procede, a seguinte moción.

Exposición de motivos:

 Dende agosto do ano 1999 os veciños da Travesía de Vigo veñen soportando obras no seu contorno, todas necesarias e todas moi complicadas. Nos primeiros anos fixéronse con autorización ou dirección do Ministerio de Fomento o que impedía un control e dirección directa por parte dos técnicos do Concello, isto mudou no ano 2002 ao pasar a ser un vial municipal.

No ano 2001 chegouse a un acordo cos veciños, que  respaldou despois o pleno, para continuar o proxecto de mellora da rúa. No 2003 iniciáronse os anteproxectos para levar a cabo a humanizació dentro dun novo proxecto de cidade, non exento de críticas pero hoxe felizmente foi asumido por todos, tamén polo grupo do goberno municipal, do que nos alegramos.

Por avatares políticos, con minúscula, tocoulle a vostede disfrutar de inauguracións nesta travesía ao principio do seu mandato, personalizándoas totalmente, así como o inicio das novas obras proxectadas por outra corporación, cousas da política.

Dende o 8 de novembro de 2005, momento no que se asina o contrato da primeira fase de humanización da Travesía, entre as rúas Bailén e Mestre Chané, a realizar en catro meses, o ritmo das obras e o número de traballadores e medios empregados fan imposible cumprir o contrato, e o que é peor, con total  descontrol e falta de seguridade no tráfico, tanto de persoas como de vehículos. Hoxe se pode comprobar como todo está empezado en ambas beirarrúas e nada rematado, e xa imos polo mes sétimo dende a sinatura do contrato, “y lo que te rondaré morena”.

Os veciños e veciñas da Travesía non poden ser “castigados” coa súa incompetencia, os comerciantes non poden seguir soportando tanto caos. Señora alcaldesa faga xa unha nova visita de xeito inmediato e poña a placa de “inauguración do primeiro treito humanizado da Travesía de Vigo”. Os cartos para a segunda inauguración, xa están asegurados pola proposta do BNG de investimentos necesarios para Vigo, porque nós si cumprimos con Vigo e coa Travesía de Vigo.

Polo exposto, o Grupo Municipal do BNG propón ao Pleno da Corporación a adopción do seguinte

ACORDO:

O Pleno da Corporación insta á Alcaldía-Presidencia a esixir o cumprimento dos prazos e rematar xa a primeira fase de humanización da Travesía de Vigo.

Vigo, 15 de xuño de 2006.






Asdo: Amador Fernández Fernández

